Төсөл

МОНГОЛ УЛСЫН ХУУЛЬ


2020 оны .. дугаар 					                                		Улаанбаатар 
сарын ...-ны өдөр  				                                                   		хот 


НИЙСЛЭЛИЙН ЭРХ ЗҮЙН БАЙДЛЫН ТУХАЙ
/Шинэчилсэн найруулга/

НЭГДҮГЭЭР БYЛЭГ
Нийтлэгүндэслэл

1 дүгээр зүйл. Хуулийн зорилт

1.1.Энэ хуулийн зорилт нь Монгол Улсын нийслэл /цаашид "нийслэл" гэх/-ийн чиг үүрэг, түүнийг хэрэгжүүлэх нийгэм, эдийн засгийн үндэс, үйл ажиллагааны зарчим, тогтолцоо,  нийслэлээс оршин суугч, аж ахуйн нэгж, байгууллага болон засаг захиргаа, нутаг дэвсгэрийн бусад нэгжтэй харилцах эрх зүйн үндсийг тодорхойлоход оршино.

2 дугаар зүйл. Нийслэлийн эрх зүйн байдлын тухай хууль тогтоомж

2.1.Нийслэлийн эрх зүйн байдлын тухай хууль тогтоомж нь Монгол Улсын Үндсэн хууль, Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, энэ хууль болон эдгээртэй нийцүүлэн гаргасан хууль тогтоомжийн бусад актаас бүрдэнэ.

2.2.Энэ хуулиар зохицуулснаас бусад харилцааг Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль болон холбогдох бусад хуулиар зохицуулна.

	3 дугаар зүйл. Нийслэл, түүний чиг үүрэг

3.1.Монгол Улсын Үндсэн хуулийн Арван гуравдугаар зүйлийн 1 дэх хэсэгт зааснаар Монгол Улсын нийслэл нь Улаанбаатар хот мөн.  

3.2.Нийслэл нь энэхүү хуульд заасан онцлог чиг үүргийг хэрэгжүүлэх өөрийн удирдлага бүхий засаг захиргаа, нутаг дэвсгэр, эдийн засаг, нийгмийн цогцолбор тусгай статус бүхий хот мөн.

3.3.Нийслэл нь Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд зааснаас гадна дараах онцлог чиг үүргийг хэрэгжүүлнэ:

3.3.1.Төрийн дээд болон нутаг дэвсгэрт оршин байгаа төрийн бусад байгууллагуудын үйл ажиллагаа хэвийн явагдах нөхцлийг бүрдүүлэх;

3.3.2.Хуульд өөрөөр заагаагүй бол  үндэсний их баяр наадам, төрийн ёслол, хүндэтгэлийн арга хэмжээг зохион байгуулах;

3.3.3.Монгол Улсад суугаа гадаад улсын дипломат төлөөлөгчийн газар, олон улсын байгууллага үйл ажиллагаагаа хэвийн явуулах орчин, нөхцөлийг хангах;

3.3.4.Хуульд заасан бусад чиг үүрэг.

3.4.Нийслэл нь засаг захиргааны хувьд дүүрэгт, дүүрэг нь хороонд хуваагдах бөгөөд дагуул хот, тосгонтой байж болно.

	3.5.Монгол Улсын нийслэлийн хувьд энэхүү хуулийн 3.3-т заасан чиг үүргийг хэрэгжүүлэхэд шаардлагатай хөрөнгийг улсын төсвөөс санхүүжүүлнэ.

4 дүгээр зүйл. Нийслэлийн нутаг дэвсгэр, эдэлбэр газар

4.1.Нийслэл нь Улсын Их Хурлаас баталсан хилийн цэс бүхий нутаг дэвсгэртэй байх бөгөөд түүний дотор нийслэлийн дагуул хот, тосгоны эдэлбэр газар байна.

4.2.Нийслэлийн дагуул хот, тосгоны эдэлбэр газрын хэмжээ, заагийг нийслэлийн иргэдийн Төлөөлөгчдийн Хурал тогтооно.

5 дугаар зүйл. Бэлгэ тэмдэг

5.1.Нийслэлийн бэлгэ тэмдэг нь нийслэлийн туг, сүлд тэмдэг мөн.

5.2.Нийслэлийн туг, сүлд тэмдгийн загвар, түүнийг хэрэглэх журмыг нийслэлийн иргэдийн Төлөөлөгчдийн Хурал батална.


ХОЁРДУГААРБҮЛЭГ
Нийслэлийн хөгжлийн бодлого, эдийн 
засгийн үндэс

6 дугаар зүйл. Нийслэлийн хөгжлийн бодлого

6.1.Нийслэл хот нь нийгэм, соёлын амьдралын бүхий л хүрээнд тэргүүлэх байр суурь эзлэх нөхцөлийг бүрдүүлэх зорилгоор хот байгуулалт, нийгэм, эдийн засаг, байгаль орчны зохистой тэнцлийг хангах тогтвортой бодлого явуулна.

6.2.Нийслэлийн хот төлөвлөлт, хот байгуулалт нь үндэсний хот байгуулалт, уран барилгын өв уламжлалыг дэлхийн нийслэл хотуудын хөгжлийн нийтлэг жишигтэй хослуулан оршин суугчдын тав тухтай ажиллах, амьдрах нөхцөл бололцоог бүрдүүлэн хөгжүүлэх бодлогод үндэслэнэ.

7 дугаар зүйл. Нийслэлийн эдийн засгийн үндэс

7.1.Нийслэлийн эдийн засгийн үндэс нь нийслэлийн хилийн цэс доторх газар, түүний хэвлий, ой, ус, ургамал, амьтан, байгалийн бусад баялгийн үр өгөөж, улс, нийслэлийн хөрөнгө оруулалтаар бий болсон өмч хөрөнгө,хотын мэдлийн аж ахуй, татварын болон татварын бус орлого, нийслэлийг хөгжүүлэх сангийн хөрөнгөөс бүрдэнэ.

7.2.Нийслэлийн эдийн засгийн чадавхийг бүрдүүлэх, бие даан хөгжих, баталгаагаар хангах нь төрийн үүрэг бөгөөд энэ харилцааг Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулиар зохицуулна. 

8 дугаар зүйл. Нийслэлийн төсөв, татвар

8.1.Нийслэл төсөвтэй байна.

8.2.Нийслэл хот татвартай байна. Нийслэл хотын татварыг хуулиар тогтооно..

8.3.Нийслэлийн төсвийн орлогыг хуульд заасан нийслэлийн чиг үүргийг хэрэгжүүлэхэд зарцуулна.

9 дүгээр зүйл. Нийслэлийн өмч

9.1.Нийслэл өмчтэй байна. 

9.2.Нийслэл нь өөрийн өмчид үндэслэн стратегийн ач холбогдолтой хөгжлийн төсөл, хөтөлбөрийг санхүүжүүлэх зорилгоор үнэт цаас гаргаж, зээл авч болно.

	10дугаар зүйл.Нийслэлийн өмчит хуулийн этгээд

10.1.Нийслэл нь өөрийн өмчийн хуулийн этгээдтэй байж болно.

11 дүгээр зүйл. Нийслэлийг хөгжүүлэх сан

11.1.Нийслэл нь хот байгуулалт, түүний дэд бүтцийг хөгжүүлэх, хотын аж ахуйг өргөтгөх, хүн амын хангамж үйлчилгээг сайжруулах, байгаль орчныг хамгаалах, аялал жуулчлалыг хөгжүүлэх зориулалтаар Нийслэлийг хөгжүүлэх сантай байна. Санг бүрдүүлэх, захиран зарцуулах журмыг нийслэлийн иргэдийн Төлөөлөгчдийн Хурал батална. 

11.2.Нийслэлийг хөгжүүлэх сангийн хөрөнгийг нийслэлийн Засаг дарга захиран зарцуулж, гүйцэтгэлийг жил бүр нийслэлийн иргэдийн Төлөөлөгчдийн Хуралд тайлагнана. 
	
12 дугаар зүйл. Нийслэлийн дагуул хот

12.1.Эдэлбэр газрын хувьд тусдаа, Улаанбаатар хоттой засаг захиргаа, эдийн засаг, соёл, хүн ам зүйн болон нийтийн тээврийн нэгдмэл тогтолцоотой хотыг нийслэлийн дагуул хот гэнэ.

12.2. Дагуул хотыг байгуулах, өөрчлөх, татан буулгахболон энэ хуульд зааснаас бусад харилцааг Хот, тосгоны эрх зүйн байдлын тухай хуулиар зохицуулна.


ГУРАВДУГААР БҮЛЭГ. НИЙСЛЭЛ ХОТЫН ДҮРЭМ

	13 дугаар зүйл. Нийслэл хотын дүрэм

	13.1.Нийслэл хот дүрэмтэй байна. Нийслэлийн иргэдийн Төлөөлөгчдийн Хурал дараахь асуудлаар дүрэм баталж болно:

13.1.1.худалдаа, үйлчилгээ эрхлэх;
13.1.2.цэцэрлэгт болон цэнгэлдэх хүрээлэн, амралтын бүсийн /парк/ ашиглалт, хамгаалалт;
13.1.3.хотын ногоон байгууламжийн ашиглалт, хамгаалалт;
13.1.4.хотын бүсчлэл;
13.1.5.нийтийн эзэмшлийн гудамж, зам, талбайд авто зогсоол төлөвлөх, барьж байгуулах;
13.1.6.авто зогсоол ажиллуулах;
13.1.7.хотын авто замын ашиглалт, хамгаалалт;
13.1.8.хотын нийтийн эзэмшлийн эд хөрөнгийн бүртгэл, ашиглалт, хамгаалалт;
13.1.9.гудамж, талбайд олон нийтийг хамарсан арга хэмжээг зохион байгуулах;
13.1.10.замын хөдөлгөөний ачааллыг бууруулах нэмэлт зохицуулалт;
13.1.11.хөшөө, дурсгал, хүндэтгэлийн самбар байрлуулах;
13.1.12.хашаа, хайс барих, ашиглах, буулгах;
13.1.13.хотын нийтийн эдэлбэрийн газар, түүний ашиглалт, хамгаалалт;
13.1.14.аялал жуулчлалын байр сууц, амралтын газрын үйл ажиллагаа эрхлэх;
13.1.15.оршуулгын үйл ажиллагаа зохион байгуулах;
13.1.16.мал, амьтан тэжээх;
13.1.17.шашны байгууллага, сүм, хийдийн үйл ажиллагаа явуулах;
13.1.18.соёл урлагийн цэнгээнт үйлчилгээ явуулах;
13.1.19.мал нядалгааны цэг ажиллуулах;
13.1.20.бариа засал, массажны үйл ажиллагаа эрхлэх;
13.1.21.барьцаалан зээлдүүлэх үйлчилгээ, түүний хяналт;
13.1.22.сургуулийн эргүүл ажиллуулах;
13.1.23.сургуулийн сурагчдыг тээвэрлэх /сурагчийн автобус явуулах/;
13.1.24.хөршийн хяналт;
13.1.25.дуу, чимээ, шуугианы хяналт;
13.1.26.өлсгөлөн зарлах, өлсгөлөн зарласан үед үзүүлэх тусламж, үйлчилгээ;
13.1.27.нийтийн байрны үйлчилгээ эрхлэх.
13.1.28.хорооны хэсгийн ахлагч ажиллах.

	13.2. Нийслэл хотын дүрмийг хууль тогтоомжид нийцүүлэн баталж, Захиргааны ерөнхий хуульд заасан журмын дагуу улсын бүртгэлд бүртгүүлснээр хүчин төгөлдөр болно. 

14 дүгээр зүйл.Нийслэлийн нутаг дэвсгэрт төрийн үйлчилгээ үзүүлэх хялбаршуулсан журам 

14.1.Нийслэлийн Засаг дарга нийслэлийн нутаг дэвсгэрт дор дурдсан төрийн үйлчилгээ үзүүлэх хялбаршуулсан журмыг холбогдох төрийн захиргааны төв байгууллагатай хамтран тогтоож болно.

		14.1.1.аж ахуйн үйл ажиллагаа эрхлэх тусгай зөвшөөрөл олгох;

	14.1.2.түр болон болзолт зөвшөөрөл олгох;

14.1.3.халамж, бүртгэл, эрүүл мэнд, боловсролын үйлчилгээ;

14.1.4.худалдаа, үйлчилгээ эрхлэх хүсэлтийг шийдвэрлэх, үйл ажиллагаанд хяналт тавих;

14.1.5.бусад.

	14.2.Энэ хуулийн 14.1-д зааснаас бусад тохиолдолд нийслэлийн Засаг даргын саналыг үндэслэн Засгийн газар нийслэлийн нутаг дэвсгэрт хялбаршуулсан журмаар үйлчлэх төрийн үйлчилгээний жагсаалтыг батална.


[bookmark: h9209022]ДӨРӨВДҮГЭЭР  БҮЛЭГ
Нийслэлийн оршин суугч, 
түүний эрх, үүрэг

15 дугаар зүйл. Нийслэлийн оршин суугч

15.1.Нийслэлийн засаг захиргааны нэгжид бүртгүүлэн 183 ба түүнээс дээш хоногийн хугацаагаар байнга оршин суугаа Монгол Улсын иргэн, гадаадын иргэн, харьяалалгүй хүнийг нийслэлийн оршин суугч гэнэ.

15.2.Нийслэлд 183 хүртэлх хоногийн хугацаагаар оршин суугаа Монгол Улсын иргэн, гадаадын иргэн, харьяалалгүй хүнийг түр оршин суугч гэнэ.

16 дугаар зүйл. Нийслэлийн оршин суугчийн эрх

16.1.Нийслэлийн оршин суугч дараахь эрхтэй:
		
		16.1.1.нийслэлийн нутгийн өөрөө удирдах болон захиргааны байгууллагаар хэлэлцэж байгаа асуудлаар мэдээлэл авах, санал өгөх;

		16.1.2. нийслэл хотын хөгжлийн ерөнхий төлөвлөгөө, хэсэгчилсэн ерөнхий төлөвлөгөө, бүсчлэлийн дүрэм боловсруулахад шууд болон нийслэл, дүүргийн иргэдийн Төлөөлөгчдийн Хуралд сонгосон төлөөлөгчөөрөө дамжуулан санал өгөх, хэрэгжүүлэхэд оролцох;

		16.1.3.орчноо тохижуулах, мод бут тарих болон нийслэлийн тулгамдсан асуудлыг шийдвэрлэхэд хувь нэмэр оруулсныхаа төлөө урамшуулал авах, хөнгөлөлт эдлэх; 

16.1.4.эрүүл, аюулгүй орчин, дэд бүтцийн үйлчилгээгээр хангагдах;

16.1.5.хууль тогтоомжид заасан бусад эрх.

16.2.Энэ хуулийн 16.1.3-т заасан хөнгөлөлт, урамшууллын хэмжээг нийслэлийн иргэдийн Төлөөлөгчдийн Хурал тогтооно.  

16.3.Нийслэл хотод оршин суугч гадаад улсын иргэн, харьяалалгүй хүнд энэ хуулийн 16 дугаар зүйлийн 16.1.2, 16.1.5-д заасан эрх хамаарахгүй.
	

	17 дугаар зүйл.Нийслэлийн оршин суугчийн үүрэг

17.1.Нийслэлийн оршин суугч дараахь үүрэг хүлээнэ:
		
		17.1.1.нийслэл хотын  татвар төлөх; 

		17.1.2.нийслэл, дүүргийн иргэдийн Төлөөлөгчдийн Хурал, Засаг даргаас нийтээр дагаж мөрдүүлэхээр гаргасан шийдвэр, нийслэл хотын дүрмийг сахин биелүүлэх;	
	
	17.1.3.нийтийн эзэмшлийн эд зүйлийг зохистой ашиглах, амьдарч,үйл ажиллагаа явуулж байгаа орчноо цэвэр байлгах;

		17.1.4.Улаанбаатар хотын хөгжлийн ерөнхий төлөвлөгөөнд заасан суурьшлын бүсэд оршин суух, нийслэл хотын хөгжлийн ерөнхий төлөвлөгөө, хотын бүсчлэлийн дүрмийг мөрдөх, сахин биелүүлэх;

		17.1.5.хотын хөгжлийн ерөнхий болон хэсэгчилсэн ерөнхий төлөвлөгөө, бүсчлэлийн дүрмийн  дагуу өөрийн орон байр, орчноо тохижуулах;

			17.1.6.гамшиг, ослоос урьдчилан сэргийлэх, гэмт хэрэг, хэв журмын зөрчилтэй тэмцэх ажилд оролцох, нийгмийн хэв журмыг сахих;

			17.1.7. хууль тогтоомжид заасан бусад үүрэг.

	17.2. Нийслэлийн түр оршин суугч нь энэ хуулийн 17.1-д заасан үүргийг хүлээнэ.


ТАВДУГААР БYЛЭГ
Нийслэлийн удирдлага

18 дугаар зүйл.Нийслэлийн удирдлага, түүний онцлог

18.1.Нийслэлийн удирдлагын тогтолцоо нь дараахь бүтэцтэй байна:

18.1.1.нийслэлийн иргэдийнТөлөөлөгчдийнХурал;

18.1.2.нийслэлийн Засаг дарга бөгөөд Улаанбаатар хотын Захирагч.


	18.2.Улаанбаатар хотын Захирагч хотын аж ахуй, үйлчилгээг удирдан зохион байгуулах, мэргэжлийн албадын үйл ажиллагааг уялдуулан зохицуулах үүрэг бүхий хотын ерөнхий менежерийг томилон ажиллуулна.
	
18.3.Нийслэлийн Засаг дарга бөгөөд Улаанбаатар хотын Захирагчийн хувьд өөртөө зөвлөх эрх бүхий мэргэжлийн орон тооны бус зөвлөл байгуулан ажиллуулж болно. Зөвлөлийн бүрэлдэхүүн, ажиллах журмыг нийслэлийн Засаг дарга батална.

19 дүгээр зүйл.Нийслэлийн удирдлагын үйл ажиллагааны зарчим

19.1.Нийслэлийн удирдлага нь үйл ажиллагаандаа Монгол Улсын Үндсэн хууль, энэ хууль болон холбогдох бусад хуулийг мөрдлөг болгондараахь зарчмыг баримтална:

		19.1.1.Улаанбаатар хотын хөгжлийн ерөнхий төлөвлөгөөг чанд мөрдөх;

		19.1.2.нийслэлийн оршин суугчийн нийтлэг эрх, хууль ёсны ашиг сонирхлыг эрхэмлэх;

		19.1.3.шийдвэр, үйл ажиллагаа нь олон нийтийн санал, оролцоонд тулгуурлах, ил тод байх.

20 дугаар зүйл.Нийслэлийн иргэдийн Төлөөлөгчдийн Хурлын бүрэн эрх

	20.1.Нийслэлийн иргэдийн Төлөөлөгчдийн Хурал Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль болон бусад хуульд зааснаас гадна дараахь бүрэн эрхийг хэрэгжүүлнэ:

	20.1.1.нийслэлтэй холбогдсон асуудлаар хууль тогтоомжид нийцүүлэн бие даан шийдвэр гаргах;
	
	20.1.2.нийслэл хотын дүрэм батлах, хэрэгжилтэд хяналт тавих;

	20.1.3.нийгмийн дэг журмыг сахиулах, хотын аж ахуй, оршин суугч, аж ахуйн нэгжийн нийгэм-соёлын асуудлаар нийтээр дагаж мөрдөх журмыг хууль тогтоомжид нийцүүлэн гаргаж, биелэлтэд хяналт тавих;

	20.1.4.нийслэл, түүний оршин суугчийн нийтлэг ашиг сонирхлыг хөндсөн, өөрийн эрх хэмжээнд шийдвэрлэх боломжгүй асуудлаар Улсын Их Хурал, Ерөнхийлөгч, Засгийн газар, холбогдох бусад байгууллагад санал тавьж шийдвэрлүүлэх; 

	20.1.5.нийтийн эдэлбэр газрын байршил, хэмжээ, ашиглалтын журмыг тогтоох;

	20.1.6.Засгийн газраас баталсан хязгаарын дотор нийслэл хотод үйл ажиллагаа явуулах төлбөрийг хэмжээг тогтоож, төлбөр ногдуулах журмыг батлах;

	20.1.7.хүн амын эрүүл мэнд байгаль орчинд сөргөөр нөлөөлөх үйлдвэр, үйлчилгээ, үйл ажиллагаа явуулах бүс нутгийн заагийг тогтоох, нийслэлийн нутаг дэвсгэр, хотын эдэлбэр газарт үйл ажиллагаа явуулахыг хориглосон үйлдвэр, үйлчилгээ, үйл ажиллагааны жагсаалтыг батлах;
	
	20.1.8.нийслэлийн эдийн засаг, нийгмийг хөгжүүлэх үндсэн чиглэлд тухайн жилд хэрэгжүүлэх орон нутгийн хамгаалалтын арга хэмжээг төлөвлөн тусгах;

20.1.9.гудамж талбайд нэр өгөх, нэрэмжит болгох, хөшөө дурсгалын цогцолбор байгуулах, нэрэмжит шагнал бий болгох;

20.1.10.төр, хувийн хэвшлийн түншлэлийн талаарх нийслэлийн Засаг даргын өргөн мэдүүлсэн саналыг хэлэлцэж, батлах;

	20.1.11.хууль тогтоомжид заасан бусад бүрэн эрх.

	20.2.Нийслэлийн иргэдийн Төлөөлөгчдийн Хурал, түүний төлөөлөгч нь Нийслэлийн Засаг дарга бөгөөд Улаанбаатар хотын Захирагчийн удирдлагад үүрэг гүйцэтгэж байгаа аливаа албан тушаалтан, ажилтантай зөвхөн түүгээр дамжуулан харилцана.

	21 дүгээр зүйл.Нийслэлийн Засаг даргын бүрэн эрх
	
	21.1.Нийслэлийн Засаг дарга Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд зааснаас гадна дараахь бүрэн эрхийг хэрэгжүүлнэ:

	21.1.1.нийслэлийн хөгжлийн тогтвортой орчин бүрдүүлэх зорилгоор төрийн захиргааны төв байгууллагуудтай нэгдсэн бодлого явуулах асуудлаар Ерөнхий сайдтай шууд харилцах;

	21.1.2.нийслэлийн оршин суугчийн суурин амьдралын хэв маяг, хамтач үзлийг хөгжүүлэх, хотын соёл, хамтын хариуцлагыг төлөвшүүлэх ажил зохион байгуулах;

	21.1.3.хот байгуулалт, экологи, эдийн засаг, нийгмийн хөгжил, хүн амын үйлчилгээтэй холбогдох асуудлаар төрийн захиргааны төв байгууллагад санал тавьж шийдвэрлүүлэх;

	21.1.4.нийслэлд хүн амын хэт төвлөрөл бий болох, ажил эрхлэлт, нийтийн үйлчилгээ, тээвэр, холбооны хэвийн ачаалал алдагдахаас сэргийлэх зорилгоор нийслэлд шилжин суурьших асуудлаар хууль тогтоомжийн хүрээнд зохицуулалт хийх;

	21.1.5.нийслэлийн нутаг дэвсгэрт үйл ажиллагаа явуулж байгаа болон шинээр явуулах үйлдвэр, үйлчилгээнийхүн амын эрүүл мэнд, байгаль орчинд үзүүлэх нөлөөг холбогдох байгууллагын дүгнэлтийг үндэслэн энэ хуулийн 20.1.7-д заасан жагсаалтад өөрчлөлт оруулахаар санал болгох, гарсан шийдвэрийн хэрэгжилтийг хангаж,үйлдвэрлэл, үйл ажиллагааг нь түр түдгэлзүүлэх, нийслэлээс нүүлгэн шилжүүлэх тухай асуудлыг зохих байгууллагад тавьж шийдвэрлүүлэх;

	21.1.6.засаг захиргаа, нутаг дэвсгэрийн бусад нэгжээс нийслэлд ажиллах хүчийг зохион байгуулалттайгаар шилжүүлэх асуудлыг шийдвэрлэх;

21.1.7.нийслэлийг хөгжүүлэх асуудлаар төсөл санаачлах, төсөлд санал, дүгнэлт өгөх, түүнийг хэрэгжүүлэхэд Засгийн газраас дэмжлэг хүсэх;

21.1.8.эрчим хүчний болон нийтийн тээврийн ачааллыг зохицуулах зорилгоор үйлдвэрлэл, үйлчилгээ эрхэлдэгаж ахуйн нэгж, байгууллагын ажиллах цагийн хуваарийг тогтоож, мөрдүүлэх;

21.1.9.нийслэлийн нутаг дэвсгэрт согтууруулах ундаа худалдах, түүгээр үйлчлэх тусгай зөвшөөрөлтэй үйлчилгээний газруудад тавих шаардлага, үйл ажиллагаа явуулах цагийн хязгаарыг тогтоох;

21.1.10.нийтийн эзэмшлийн гудамж, талбайд нэвтрэн орохыг хязгаарласан буюу хориглосон тээврийн хэрэгслийн жагсаалт баталж, хэрэгжилтийг зохион байгуулах;

	21.1.11.мал аж ахуй эрхлэхийг хориглосон бүс нутгийн заагийг тогтоох;

21.1.12.дотоод, гадаад харилцаанд нийслэлийг төлөөлөх;

21.1.13.орон нутгийн хамгаалалтын үндсэн арга хэмжээг хэрэгжүүлэхэд нийслэлийн нутаг дэвсгэр дэх төрийн бүх шатны байгууллага, бүх нийтийн оролцоо хамтын ажиллагааг нэгтгэн удирдах;

21.1.14.хууль тогтоомжид заасан бусад бүрэн эрх.
	
	21.2.Нийслэлийн Засаг дарга хотын аж ахуй, үйлчилгээтэй холбоотой хуульд заасан зарим чиг үүргээ Ерөнхий менежер болон холбогдох бусад албан тушаалтанд шилжүүлж болох бөгөөд ийнхүү шилжүүлсэн нь түүнийгхариуцлагаас чөлөөлөгдөх үндэслэл болохгүй.

	22 дугаар зүйл.Нийслэлийн удирдлагын Ажлын алба
	
	22.1.Нийслэлийн иргэдийн Төлөөлөгчдийн Хурал, нийслэлийн Засаг дарга бөгөөд Улаанбаатар хотын захирагч нь Ажлын албатай байна.Нийслэлийн иргэдийн Төлөөлөгчдийн Хурал, Засаг даргын Ажлын алба нь Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд заасан чиг үүргийг гүйцэтгэнэ.

	22.2.Улаанбаатар хотын Захирагчийн ажлын алба нь нийслэлийн Засаг даргын ажлын албанаас тусдаа байх бөгөөд дарга нь хотын Ерөнхий менежер байна.

	22.3. Нийслэлийн Засаг даргын болон Улаанбаатар хотын Захирагчийн ажлын алба нь газар, хэлтэстэй байх бөгөөд тэдгээрийн бүтэц, орон тооны хязгаарыг Засгийн газраас тогтооно.
	
	22.4.Захирагчийн ажлын алба Улаанбаатар хотын дэд бүтцийн хангамж, нийтийн аж ахуй, худалдаа үйлчилгээ, орон сууцны болон нийтийн тээврийн үйлчилгээ, зам, хот тохижилт, цэцэрлэгжилт, орчны бохирдол, хог хаягдлын асуудлаар гаргасан Улсын Их Хурал, Засгийн газар, нийслэлийн иргэдийн Төлөөлөгчдийн Хурал, Засаг даргынбодлого, шийдвэрийн хэрэгжилтийг зохион байгуулах, иргэн, аж ахуйн нэгж, байгууллагад төрийн үйлчилгээ үзүүлэх чиг үүргийг хэрэгжүүлнэ.

	22.5.Нийслэлийн Засаг даргын эрхлэх асуудлын хүрээнд ажиллах хэрэгжүүлэгч агентлагуудыг Монгол Улсын Засгийн газраас байгуулж, татан буулгах бөгөөд газар зохион байгуулалт, хот байгуулалт, нийтийн тээвэр, нийслэлийн өмчийн ашиглалт, бүртгэл асуудал хариуцсан үндсэн агентлагуудтай байна. Улаанбаатар хотын Захирагчийн харьяа байгууллагын удирдлагыг Ерөнхий менежерийн санал болгосноор Улаанбаатар хотын Захирагч томилж, чөлөөлнө.
	
	
ЗУРГАДУГААР БҮЛЭГ
Дүүрэг, хорооны чиг үүрэг
23 дугаар зүйл.Дүүрэг, түүний онцлог

23.1. Дүүргийн Засаг дарга нь Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд заасан чиг үүргийг гүйцэтгэхээс гадна Нийслэлийн Засаг дарга бөгөөд Улаанбаатар хотын Захирагчийн энэ хуульд заасны дагуу шилжүүлсэн чиг үүргийг гүйцэтгэж, энэ хуулийн хэрэгжилтийг хангана.

23.2.Дүүрэг дагуул хотын статустай байж болно. Энэ шийдвэрийг нийслэлийн иргэдийн Төлөөлөгчдийн Хурал гаргана.

	24 дүгээр  зүйл.Хороо, түүний удирдлагын чиг үүрэг
	
24.1.Хороо нь өөрийн төсөвтэй байх бөгөөд батлагдсан төсвийн хүрээнд бие даан ажиллана.

24.2.Хорооны Засаг дарга Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд зааснаас гадна дараахь чиг үүргийг хэрэгжүүлнэ:
	
	24.2.1.харьяалах нутаг дэвсгэрт орших сууц өмчлөгчдийн холбоо, өрхийн эмнэлэг, цагдаагийн хэсэг, төрийн бус байгууллагатай хамтран ажиллах;

	24.2.2.харьяалах нутаг дэвсгэрт орших сууц өмчлөгчдийн холбоо, өрхийн эмнэлгийн үйл ажиллагаанд хяналт тавьж ажиллах;

	24.2.3.хууль тогтоомжид заасан бусад бүрэн эрх.

24.3.Хорооны иргэдийн нийтийн Хурал тогтоосон журмаар үйлдсэн тамга, тэмдэг, албан бичгийн хэвлэмэл хуудас хэрэглэнэ.

	24.4. Хорооны Засаг дарга нь Ажлын албатай байна. Ажлын албаны бүтэц, орон тоог Нийслэлийн Засаг дарга нэг маягаар тогтоох ба Ажлын албаны дарга нь Хорооны Засаг дарга өөрөө байна. Ажлын алба нь Хорооны Засаг даргын тамга, тэмдэг, хэвлэмэл хуудсыг хэрэглэнэ.


ДОЛДУГААР БҮЛЭГ
Иргэн, аж ахуйн 
нэгж, байгууллагатай харилцах

25 дүгээр зүйл.Төрийн захиргааны төв байгууллагатай харилцах

25.1.Төрийн захиргааны төв байгууллага нь салбарын болон салбар хоорондын бодлогыг боловсруулах, хэрэгжүүлэхдээ нийслэл, түүний оршин суугчийн нийтлэг эрх ашигтай холбогдох асуудлаар нийслэлийн Засаг дарга, шаардлагатай гэж үзвэл нийслэлийн иргэдийн Төлөөлөгчдийн Хуралтай зөвшилцөнө.

25.2.Нийслэлийн удирдлага нь төрийн захиргааны төв байгууллагын шийдвэр нийслэлийн эрх ашгийг зөрчиж байна гэж үзвэл дүгнэлт, саналаа Засгийн газарт болон холбогдох бусад байгууллагад гаргана.

25.3.Нийслэлийн удирдлага нь Засгийн газрын үйл ажиллагааны хөтөлбөрийг хэрэгжүүлэх, нийслэлийн эдийн засаг, нийгмийн хөгжлийн тулгамдсан асуудлыг шийдвэрлэх зорилгоор төрийн захиргааны төв байгууллагын удирдлагатай хамтран ажиллах гэрээ байгуулах, хамтарсан шийдвэр гаргах хэлбэрээр ажиллана. 

25.4.Нийслэлийн удирдлагаас хот тохижилт, хүрээлэн буй орчин, хотын инженерийн барилга, байгууламж, хот нийтийн аж ахуйг хамгаалах, иргэдийн аюулгүй байдлыг хангах талаар гаргасан шийдвэрийг төрийн захиргааны төв байгууллага биелүүлэх үүрэгтэй.

25.5.Тусгай хамгаалалттай газар нутгийн асуудал эрхэлсэн төрийн захиргааны төв байгууллага нь нийслэлийн нутаг дэвсгэрт газар ашиглуулах тухай шийдвэр гаргахдаа Нийслэлийн Засаг даргын саналд үндэслэнэ.
	
25.6.Хууль тогтоомж, түүнд нийцүүлэн эрх бүхий байгууллагаас гаргасан шийдвэрийг хэрэгжүүлэх ажлыг зохион байгуулахдаа тухайн асуудлыг хариуцсан төрийн захиргааны төв байгууллагатай зөвшилцөнө..

26 дугаар  зүйл.Засаг захиргаа, нутаг дэвсгэрийн бусад нэгжтэй харилцах

26.1.Нийслэлийн удирдлагаас засаг захиргаа, нутаг дэвсгэрийн бусад нэгжийн удирдлагатай нийслэлийн эдийн засаг, нийгмийн хөгжил, иргэдийн суурьшлын талаар гэрээ байгуулан хамтран ажиллаж болно.

26.2.Засаг захиргаа, нутаг дэвсгэрийн бусад нэгжийн удирдлага нь нийслэлийн хүн амыг бараа, үйлчилгээгээр хангах, нийслэлд үндэсний их баяр наадам, төрийн ёслол хүндэтгэл, улсын болон олон улсын арга хэмжээ зохион явуулахад хууль тогтоомж, Засгийн газрын шийдвэрийн дагуу дэмжлэг үзүүлнэ. 

26.3.Нийслэлийн хөгжилд зайлшгүй шаардлагатай дэд бүтцийн нэгдсэн сүлжээ, бүтэц бий болгох үйлдвэр, аж ахуй, хангамжийн байгууллагыг Засгийн газрын шийдвэрээр засаг захиргаа, нутаг дэвсгэрийн бусад нэгжийн нутаг дэвсгэр дээр байгуулж болно.

27 дугаар  зүйл.Аж ахуйн нэгж, байгууллагатай харилцах

27.1.Нийслэлийн удирдлага нь нийслэлийн нутаг дэвсгэрт үйл ажиллагаа явуулж байгаа аж ахуйн нэгж, байгууллагад Улаанбаатар хотын хөгжлийн ерөнхий төлөвлөгөөг хэрэгжүүлэх, хэрэглэгчийн эрх ашгийг хамгаалах, ажил, үйлчилгээг сайжруулах, орчны тохижилт, цэвэрлэгээ хийх зэрэг асуудлаар шаардлага тавина.

27.2.Нийслэлийн Засаг дарга нь хотын аж ахуй, инженерийн барилга байгууламжийн эзэмшлийн зааг хэмжээ, шугам сүлжээний хамгаалалтын зурвасыг тогтоох, шинэчлэх, ашиглалт засвар, үйлчилгээг холбогдох хууль тогтоомжид заасны дагуу гэрээний үндсэн дээр мэргэжлийн байгууллагаар гүйцэтгүүлж болно.

27.3.Нийслэлийн Засаг дарга нь нутгийн захиргааны тодорхой чиг үүргийг холбогдох хууль тогтоомж, нийслэлийн иргэдийн Төлөөлөгчдийн Хурлын шийдвэр, гэрээний үндсэн дээр аж ахуйн нэгж, төрийн бус байгууллагад хариуцуулан гүйцэтгүүлж, холбогдох зардлыг бүрэн буюу хэсэгчлэн санхүүжүүлж болно.

27.4.Нийслэлийн Засаг даргын дэргэд нийслэлийн нутаг дэвсгэрт үйл ажиллагаа явуулж байгаа хөрөнгө оруулагчдын эрх, хууль ёсны ашиг сонирхлыг хамгаалах зөвлөл байгуулж ажиллуулна. 

27.5.Энэ хуулийн 27.4-т заасан зөвлөлийн бүрэлдэхүүн, ажиллах журмыг нийслэлийн Засаг дарга батална.

28 дугаар зүйл.Төрийн болон төрийн бус байгууллага, аж ахуйн нэгжээс нийслэлийн өмнө хүлээх үүрэг

28.1.Нийслэлийн нутаг дэвсгэрт үйл ажиллагаа явуулж байгаа төрийн болон төрийн бус байгууллага, аж ахуйн нэгж нь өмчийн хэлбэрээс үл хамааран нийслэлийн өмнө дараахь үүрэг хүлээнэ:

	28.1.1.нийслэл хотын дүрэм, хууль тогтоомжид нийцүүлэн нийслэлийн иргэдийн Төлөөлөгчдийн Хурал, Засаг даргаас нийтээр дагаж мөрдүүлэхээр гаргасан шийдвэрийг ажиллагсаддаа мэдээлж, хэрэгжүүлэх;

	28.1.2.нийслэлийн онцлог чиг үүргийг хэрэгжүүлэх талаар нийслэлийн нутгийн захиргааны байгууллагаас явуулж байгаа үйл ажиллагаанд дэмжлэг үзүүлэх;

	28.1.3.өөрийн эзэмшиж байгаа эдэлбэр газар, барилга, байгууламжаасаа 50 метр хүртэлх зайнд байгаа гудамж, талбайг стандарт, норм, дүрэм, журам, зохих шаардлагын дагуу зүй зохистой ашиглаж, тохижуулан цэвэр цэмцгэр байлгах;

	
НАЙМДУГААР  БYЛЭГ
Нийслэлийн талаархи Улсын Их Хурал, 
Засгийн газрын бүрэн эрх

	29 дүгээр зүйл.Улсын Их Хурлын бүрэн эрх

	29.1.Улсын Их Хурал нийслэлийн талаар холбогдох хуульд зааснаас гадна дараахь бүрэн эрхийг хэрэгжүүлнэ:

	29.1.1.нийслэлийн хөгжлийн асуудлаар төрөөс баримтлах бодлогыг тодорхойлох;

29.1.2.Монгол Улсын нийслэлийн онцлог чиг үүргийг хэрэгжүүлэхтэй холбоотой санхүүжилтийг  батлах;

	29.1.3.нийслэлийн санхүүгийн чадавхыг бэхжүүлэхэд дэмжлэг үзүүлэх;

	29.1.4.хууль тогтоомжид заасан бусад бүрэн эрх.

30 дугаар  зүйл.Засгийн газрын бүрэн эрх

30.1.Засгийн газар нийслэлийн талаар дараахь бүрэн эрхийг хэрэгжүүлнэ:

	30.1.1нийслэлийн талаархи төрийн бодлого, хууль тогтоомжийг хэрэгжүүлэх ажлыг зохион байгуулах;

	30.1.2.нийслэл, дүүргийн нутгийн өөрөө удирдах байгууллагад мэргэжил, арга зүйн зөвлөгөө өгөх;

	30.1.3.энэ хуулийн 3.5-д заасан санхүүжилтийг улсын төсөвт жил бүр тусгуулж, шаардагдах өмчийг нийслэлийн өмчид шилжүүлэх;

	30.1.4.нийслэлийн Засаг даргын  саналыг үндэслэн нийслэлийн тогтвортой хөгжлийг хангах зорилт, арга хэмжээг боловсруулах, хэрэгжүүлэхэд дэмжлэг үзүүлэх;

	30.1.5.хууль тогтоомжид заасан бусад бүрэн эрх.


[bookmark: AT0011]ЕСДҮГЭЭР  БҮЛЭГ
Нийслэлийн өдөр, нийслэлийн шагнал 

31 дүгээр  зүйл.Нийслэлийн өдөр

31.1.Нийслэлийн өдрийг жил бүр тэмдэглэнэ. Нийслэлийн өдрийг Улсын Их Хурал тогтооно.

32 дугаар зүйл.Нийслэлийн шагнал

32.1.Нийслэлийг хөгжүүлэх үйлсэд онцгой хувь нэмэр оруулсан иргэнийг "Нийслэлийн хүндэт иргэн"-д өргөмжлөх болон бусад шагналаар шагнана. "Нийслэлийн хүндэт иргэн"-д өргөмжлөх асуудлыг Нийслэлийн Засаг даргын өргөн мэдүүлснээр нийслэлийн иргэдийн Төлөөлөгчдийн Хурал шийдвэрлэнэ.

32.2."Нийслэлийн хүндэт иргэн"-д өргөмжлөх болон бусад шагналаар шагнах журмыг нийслэлийн иргэдийн Төлөөлөгчдийн Хурал батална.

[bookmark: AT0012]33 дугаар зүйл.Нийслэлийн судалгааны байгууллага

33.1.Нийслэла  хотын хөгжлийн түүх, хэтийн төлөвийг тодорхойлох, хотжилт, хот байгуулалт, хүн ам, хүрээлэн байгаа орчны асуудал болон олон нийтийн санаа бодлыг судлах шинжилгээ, судалгааны төвийг Нийслэлийн иргэдийн Төлөөлөгчийн Хурал байгуулж болно. 


АРАВДУГААР  БҮЛЭГ
Бусад

[bookmark: AT0021][bookmark: AT0022]34 дүгээр зүйл.Хориглох үйл ажиллагаа

34.1.Иргэн, хуулийн этгээд нийслэлийн нутаг дэвсгэрт бусад хуулиар хориглосноос гадна дараахь үйл ажиллагаа явуулахыг хориглоно:
		
34.1.1. хөгжлийн ерөнхий төлөвлөгөө, хэсэгчилсэн ерөнхий төлөвлөгөөнд төлөвлөлт нь тусгагдаагүй  газар суурьшил үүсгэх болон суурьших;

34.1.2.хуульд заасан зөвшөөрөлгүйгээр газар эзэмших, ашиглах, барилга барих, газар өмчлөгч, эзэмшигч, ашиглагчийн хууль ёсны эрх ашигт халдах, бусдын орц, гарцыг хаах; 
		
34.1.3.инженерийн шугам сүлжээ, тоног төхөөрөмжийг мэргэжлийн байгууллагын дүгнэлт, зөвшөөрөлгүйгээр ашиглах, гэмтэл учруулах, хамгаалалтын зурвас тогтоох;

34.1.4.хотын ногоон байгууламж, байгалийн болон таримал мод, бут, сөөгийг хугалах, устгах, сүйтгэх;
		
34.1.5.байгаль орчин, нуур, цөөрөм, гол, горхи, булаг, шандыг ахуйн болон үйлдвэрлэлийн хог хаягдлаар бохирдуулах;

34.1.6.хий, шахмал болон боловсруулсан түлш, нүүрс, мод, цаас, малын гаралтай түлшнээс өөр хорт утаа ялгаруулдаг зүйлсийг түлшинд хэрэглэх;
		
34.1.7.зөвшөөрөгдөөгүй бүсэд мал аж ахуй, газартариалан эрхлэх;

34.1.8.нийслэлийн усны сан бүхий газар, усны эх үүсвэрийн онцгой болон энгийн хамгаалалтын, эрүүл ахуйн бүс, ус хангамжийн эх үүсвэрийн тэжээгдлийн мужид ашигт малтмал хайх, олборлох;
35 дугаар зүйл.Нийслэлийн эрх зүйн байдлын тухай хууль тогтоомж зөрчигчид хүлээлгэх хариуцлага  

35.1.Энэ хуулийг зөрчсөн гэм буруутай иргэн, хуулийн этгээдэд Эрүүгийн хууль, Зөрчлийн тухай хуульд заасан хариуцлага хүлээлгэнэ.

35.2.Энэ хуулийг зөрчсөн албан тушаалтанд Эрүүгийн хариуцлага хүлээлгэхээргүй бол гэм буруутай этгээдэд Төрийн албаны тухай хуульд заасан хариуцлага хүлээлгэнэ.

[bookmark: AT0023]35.3.Энэ хуулийн 17.1.4-т заасныг зөрчиж Улаанбаатар хотын хөгжлийн ерөнхий төлөвлөгөөнд заасан суурьшлын бүсэд оршин суугаагүй иргэнд нийслэл хотын хангамж, үйлчилгээ үзүүлэхгүй бөгөөд үүдэн гарах хохирлыг тухайн этгээд хариуцна.

35.4.Энэ хуулийн 34.1.2-т заасныг зөрчиж барьсан барилга нь Улаанбаатар хотын хөгжлийн ерөнхий төлөвлөгөөнд нийцсэн бол тухайн орон сууцны нийт талбайн 10 хувийг үнэ төлбөргүй эсхүл, түүнтэй дүйцэхүйц мөнгөн төлбөрийг нийслэлийн түрээсийн орон сууцны санд төвлөрүүлж, холбогдох хууль тогтоомжийн дагуу зохих зөвшөөрлийг олгох үйл ажиллагааг явуулна.

35.5. Энэ хуулийн 34.1.2-т заасныг зөрчиж барьсан барилга нь Улаанбаатар хотын хөгжлийн ерөнхий төлөвлөгөөнд нийцэхгүй бол уг барилгыг холбогдох хууль тогтоомжийн дагуу буулгах арга хэмжээг авна.

35.6.Энэ хуулийн 35.3-35.5-т заасан хариуцлагыг хүлээлгэсэн нь тухайн этгээдийг бусад хууль тогтоомжид заасан хариуцлагаас чөлөөлөх үндэслэл болохгүй.

	36 дугаар зүйл.Хууль хүчин төгөлдөр болох

36.1.Энэ хуулийг ... оны .. дугаар сарын ..-ны өдрөөс эхлэн дагаж мөрдөнө. 




Гарын үсэг

